
Абай тұлғасы — телеэкранда 

“QAZAQSTAN" телерадиокорпорациясы түсірген Абай туралы алты бөлімді 
телесериалды көрдік. "Баласы атқа шапса..." деп атам қазақ айтатын, қобалжу, әлде неден 
күдіктену сезімінде болғанымды жасырмаймын. 

Соның алдында ғана үлкен өнерде шыңдалған актер Болат Әбділмановтың осы кинода 
ойнағанын бақыт санайтынын оқып едім. Аға ұрпақтың өкілі болып қалған жөніміз бар, Абайдың 
бейнесін көркем фильмде көруді армандаушы едім. Оны да көрдім, тәубе деймін. Өз 
шаңырағымның төрінде отырып, сүйікті Абайымның жас бейнесін кино жүзінде танығаныма, 
шын мәнінде, бақыттымын. Және қалың қазаққа арман болған киношығарманы жасауға бел 
байлап, батылдық танытқан шығармашыл топтың еңбегі жайлы пікір білдіру жарасатын шығар. 
Бұл – енді кіріспем. Осымен қоя салсам да болар еді. Бірақ, әсіресе, жастарға түсінікті болсын 
деп фильмнен алған кейбір әсерімді қысқа да болса, ортаға салайын. 

Бұл фильм негізінен Мұхтар Әуезовтің "Абай жолы" романының желісімен түсірілген 
екен. Ендеше, атақты Қаныш Сәтбаев "ХІХ ғасырдағы қазақ өмірінің энциклопедиясы" деп 
бағалаған шығармадан не бар, не жоқты іздеймін. Осындай жауапкершілік жүгін арқалаған 
киношылардың толғаныс-тебіренісін түсінемін. Сахнаға шығып кеткен туындыға сыншы да көп, 
мінші де көп болары заңды. Бұл фильм негізінен Мұхтар Әуезовтің "Абай жолы" романының 
желісімен түсірілген екен. Ендеше, атақты Қаныш Сәтбаев "ХІХ ғасырдағы қазақ өмірінің 
энциклопедиясы" деп бағалаған шығармадан не бар, не жоқты іздеймін. Осындай жауапкершілік 
жүгін арқалаған киношылардың толғаныс-тебіренісін түсінемін. Сахнаға шығып кеткен 
туындыға сыншы да көп, мінші де көп болары заңды. 

Әлбетте, кино өнерінің, оның ішінде қазақ киносының өз тілі, өз амалы, өзінің ізденіс 
жолы бар. Бұл фильмді әлемдік немесе орыс киносының үлгілерімен салыстыра қарауға болмас. 
Көркем шындықтан тарихқа айналған романдағы оқиғаларды көз алдымызға келтірдік. Мұндағы 
Құнанбай бастаған кейіпкерлердің бәрі таныс. Мұхтар Әуезовтің суреттеуінде санамызға сіңген, 
көз алдымызда өсіп, көз алдымызда жасаған қазақтар. 

Іздегеніміз, әрине, Абай. Ұлы ақынның ойшылдығын қазақ халқының мыңжылдық 
даналығына суарып көрсетсе деген үміт болғаны рас. Сол үмітімізге жақындай түстік. Жас 
Абайдың сөз бастайтын шешен, ел бастайтын көсем болатынына көзіміз жеткендей. 
Құнанбайдың ғана баласы емес, адамның баласы, адамзаттың Абайы өсіп, көріп, біліп, толысып 
келеді. Бірақ экран тар, уақыт шектеулі. Әкесін тыңдайды, ауыл ақсақалдарына құлақ салады, 
кітап оқиды. Жас көрермен қызыға қарайтындай әртіс Әли Тұрсынхан орындаған бозбала Абай 
өз орнында, өз болмысымен, артық та емес, кем де емес. 

Ал Болат Әбділманов театр сахнасындағы Абайды өсіріп, кемел кино аясында көркемдеп, 
көсіле, еркін ойнап шықты. Шын дарынның томағасы сыпырылған тұсы осы шығар. Ал 
Бауыржан Қаптағайдың Құнанбайы сабырлы, ойшыл, ұстамы берік қайсар қазақ болып нанымды 
шыққанына қуандым. Мұның алдында тұтас фильмді арқалап тұрған Құнекеңді Досқанның 
қалай кейіптегенін көргенбіз. Жаңа фильмдегі образға қойылған талаптың одан да өсіңкі болуы 
заңды ғой. Ендеше, Бауыржанымыз жаңа табысымен құттықтауға лайық. 

Абайды жеке-дара шарықтатпай, өз халқының ортасында берген режиссер шешімі сәтті 
шыққанын айтамын. Өңшең дарынды актерлердің іріктелуі, бірін-бірі толықтырып тұрған 
жарасымы ұнады. Әрбір актер армандаған рольдер осындай-ақ болар. Кейіпкерлерге жеке-жеке 
тоқталмаймын. Ұжымдық еңбектің ұтымды тұстарын көпшілік байқаған болар. Ғасыры басқа, 
салт-дәстүрі басқа қазақ тұрмысы сәтті көрсетілген. Көзіңіз талып, сарылмайсыз, қат-қабат 
оқиғалар тізбегі қисынды ретімен алдыңыздан ширақ өтіп жатады. Тіпті, кей тұста асығыстау 
емес пе деп қалдым. 

Ауыл арасы, ағайынның араздығы, аяғы асқынып барып, бітіспес дауға айналатыны, 
сөйтіп, тұтас қазақтың арасына жік салатынын Мұхтар Әуезов ашық көрсеткенде, кейінгіге сабақ 



болсын деген. Жер дауын, жесір дауын өз заманында Құнанбай қалай шешкен, кейінгі ұрпақтың 
басшысы Абай қалай шешкенін кино жүзінде, күнде керіс емес, сөзге тоқтау жосығымен жөнін 
іздеген жөн бе еді? Ел аузында әуезе болып таралған Қодар-Қамқа оқиғасы, Құнанбайдың үкімі 
дәл осы жерге артық-ау. Даланың заңы әділ әрі қатал екенін басқа жолмен, басқа амалмен беруге 
болатын еді ғой. 

Фильмде қазақ болған соң "ер қанаты – ат" көрінеді. Көз тойдырар көркем 
жылқы да киноның кем-кетігін толтырушы еді. Ел ағасы Құнанбайдан бастап өңшең 
текіректеген, сидаң сирақ мәстек мінгені ұнамады. 

Шығып кеткен дүниені ат үстінде түзейік демейін, осындай-осындай 
эпизодтарды ықшамдап, әсерлі музыкамен бедерлеуге болатынын айтамын. Құдайға 
шүкір, қазақтың қуанышы мен күйінішін көрсететін ән мен күйден кенде емеспіз ғой. 
Кинотуындыны жетектеп әкететін қауқарлы музыка жағы кемшіндеу ме деген де ой 
келді. 

